
Shrikrishnachaitanyachandra Sahasranama Stotram

શ્રીકૃષ્ણચૈતન્યચન્દ્રસહસ્રનામસ્તોત્રમ્ ૨

નિસર્ગ દુર્બોધ-નિજપ્રભાવ-વિમોહિતાશેષજનો ગભીરઃ ।
શચીસ્તન-ક્ષીરસુધાશમત્તઃ કવીન્દ્રપારીન્દ્રસહસ્રવિક્રમઃ ॥ ૧॥
નિરસ્તમાયાવરણ-નિજદેહ-પ્રકાશકૃત્
ગૌડદેશ-જનાસઙ્ખ્ય-પુણ્યસાર-સમુચ્ચયઃ ॥ ૨॥
આદ્યન્તમધ્યરહિતસ્તારુણ્ય-પ્રસ્ફુરદ્વપુઃ
અદોષદર્ષી સૌન્દર્ય-ધૈર્ય-ગામ્ભીર્ય-શૌર્યવાન્ ॥ ૩॥
દ્વિજરાજ-જગન્નાથ-દ્વિજરાજગુણાત્મજઃ ।
શચીજઠરરત્નાબ્ધિ -મહારત્નં ગુણાર્ણવઃ ॥ ૪॥
નવદ્વીપશિશુક્રોડાપરઃ શૈરાવવિભ્રમઃ ।
પદામ્ભોજાઙ્કિત-શચીગેહ-ક્રીડાપરાયણઃ ॥ ૫॥
શચીસ્મેરે-કૃતસ્મેરઃ શચીરોદન-રોદનઃ ।
ઔગ્રક્રીડનકોદ્વિગ્ન-શચીશિક્ષા સ્મિતાનનઃ ॥ ૬॥
કાકપક્ષધરો ધૂલિધૂસરઃ સ્વેદવન્મુખઃ ।
ક્રીડાશ્રાન્તિસ્ખલદ્બદ્ધધટિવ્યક્તલસત્કટિઃ ॥ ૭॥
શ્લથદ્બન્ધધટીલમ્બ-કેશવ્યગ્રકરામ્બુજઃ ।
લોલાલકઃ પઞ્ચજૂટઃ પ્રતિવેશિગૃહપ્રિયઃ ॥ ૮॥
જગન્નાથકરાલમ્બી જગન્નાથસુખપ્રદઃ
તદ્વિશ્રુત-રિક્તપાદ-મઞ્જુમઞ્જીર  સિઞ્જિતઃ ॥ ૯॥
સપ્ત-પઞ્ચાર્ભકાક્રીડી લમ્બકેશાકુલેક્ષણઃ ।
ધ્વજાઙ્કિત-પદાલક્ષ્ય-બાલકાન્વેષ્ય-પદ્ધતિઃ ॥ ૧૦॥
મુરારિગુપ્ત-કરુણાકૃત-તદ્વેશ્મ-ખેલનઃ
મુરારિગુપ્તભવન-ક્રીડાતાણ્ડવપણ્ડિતઃ ॥ ૧૧॥

સ્વમાયામુગ્ધ-ચૌરાસઙ્ગતઃ  સર્વ સુખાવહઃ ।
શિશુક્રીડાચલત્પાદ-રણત્કનકનૂપુરઃ ॥ ૧૨॥
અદૃષ્ટાશ્રુતચાઞ્ચલ્ય-શચીવિસ્મયકારકઃ ।
અલબ્ધભક્ષ્ય-સામર્ષો ભગ્નકુમ્ભાન્નભાજનઃ ॥ ૧૩॥
મધુરોક્તિરઞ્જિતામ્બામાર્જિતનિજદોષસઞ્ચયશ્ચતુરઃ   ।
પૂર્વાવતાર-નિજજન-સમ્ભ્રમકારી નિગૂઢનિજભાવઃ ॥ ૧૪॥
ભ્રમણપરઃ પટુધાવનશબ્દિત-મણિકિઙ્કિણીજાલઃ ।
અમ્બાકૌતુકવર્ધનતાણ્ડવલીલા-ગતિર્માયી ॥ ૧૫॥
મોહનખેલાવિકલ-સ્વામ્બાત્યક્તેતિકર્તવ્યનિચયઃ ।
પ્રતિપદતાણ્ડવલીલઃ પાવિત મોહિતાઙ્કિતક્ષૌણિઃ ॥ ૧૬॥
ગઙ્ગાતીર -વિહારી નિજજન-નયનોત્સવાક્રીડઃ ।
ગઙ્ગાતરઙ્ગશીકર  -સેવનકુતુકી દરસ્મેરઃ ॥ ૧૭॥
વાલુકાતટનટો નટવેશો વાલુકાનિચયખેલનોત્સુકઃ ।
અચ્છવાલુકાતટતદ્દોશોદ્વીક્ષણાસ્તિમિતવિસ્તૃતેક્ષણઃ ॥ ૧૬॥
ધાવમાનશિશુસઙ્ઘસઙ્ગતઃ   શૈશવોચિતમનોહરવેશઃ ।
બાલયુદ્ધ-પરિહાસલમ્પટશ્ચિત્તવિભ્રમવિમોહિતબાલઃ ॥ ૧૯॥
પાદલમ્બિઘટિકાઞ્ચલશ્ચલત્પુષ્પદામવિભૂષિતચૂડઃ ।
વર્તુલાયતસુચારુનિતમ્બશ્ચિત્રનાટ્ય મહિતાઙ્ઘ્રિપઙ્કજઃ  ॥ ૨૦॥
ભૂરિકાલ-વિરહાતુરગઙ્ગા -નૂતનીકૃત-પદામ્બુજસઙ્ગઃ  ।
વાલુકાનિચય-પાદવિક્રમ-સ્થાણુપાદસરસીરુહચિહ્નઃ ॥ ૨૧॥
સ્થૂલસૂક્ષ્મ-પતગાઙ્ઘ્રિલક્ષણપ્રેક્ષણાતિકુતુકી  તરલાક્ષઃ ।
પઙ્ક્તિભાગપર -પક્ષિગણાઙ્ઘ્ર્યુદ્દોશધાવનપરો  દરસ્મિતઃ ॥ ૨૨॥
મજ્જનાર્થગતમાતૃવિલોકપ્રાપ્તભીતિભરલબ્ધસમીપઃ ।
ધાવનભ્રમણતાણ્ડવલીલા-કૌતુકાતિસુખવિસ્મૃતગેહઃ ॥ ૨૩॥
કૃતસ્નાન-શચીસ્પર્શ-દોષ-હર્ષ-પરાયણઃ ।
પાકસ્થાલી-સ્પર્શહર-શચીચુમ્બન-ભાજનમ્ ॥ ૨૪॥
સ્તનપાન-ક્ષણસ્મેર-માતૃમોદકરાનનઃ ।
વસ્ત્રગુપ્તામરાર્ચાર્હ -શર્કરાગુટિકામહઃ ॥ ૨૫॥

કાલવર્ધિતતનુદ્યુતિવ્રજ  -પ્રસ્ફુરન્મધુરિમાચ્છટાશ્રયઃ ।
તાતવાક્ય-પરિશીલનધીરઃ સુન્દરામ્બરધરઃ સ્થિરબુદ્ધિઃ ॥ ૨૬॥
નિજકુલસમુચિતવિદ્યા-પરિશીલનમાધુરીચતુરઃ ।
ગઙ્ગાદાસ -મહાશય-ગુરુત્વ-વિખ્યાપનાભિજ્ઞઃ ॥ ૨૭॥
ઉપનતશતશતશિષ્યપ્રધાનભૃતઃ સ્ફુરન્મેઘઃ ।
વિશદાર્થ-બોધકારી શિષ્યગણોદ્ગીતબહુમાનઃ ॥ ૨૮॥
મધ્યનીલમણિસ્વર્ગારો રજતહારવાન્ ।
વિશ્વરૂપાનુજઃ સન્ધ્યવતારઃ સુરચેષ્ટિતઃ ॥ ૨૯॥
વિદ્યાભ્યાસાસક્તિઃ સ્ફુરિતાશેષદર્શનઃ ।
વયસ્યગણસંસર્ગ-પરિહાસપરાયણઃ ॥ ૩૦॥
પરિહાસ-રસાવેશ-વિસ્માપિતસભાજનઃ ।
પરિહાસકથાભઙ્ગીહાસિતાનુગતગુરુઃ  ॥ ૩૧॥
ગુરુભક્તિપરાયણઃ સુશીલઃ સહજાનન્ સુધામહામ્બુધીન્દુઃ ।
અનિરૂપિત રૂપયૌવનશ્રીઃ પરમાનન્દરસાયનઃ સુધીરઃ ॥ ૩૨॥
શઙ્ખ-ચક્ર-ગદામ્ભોજ-વજ્રાઙ્કિતપદામ્બુજઃ
સર્વલક્ષણ-સમ્પન્નતનુઃ સર્વગુણાશ્રયઃ ॥ ૩૩॥
અઙ્ગપ્રત્યઙ્ગચક્રાદિ   ભક્તદેહ-પ્રકલ્પનઃ
ક્રીડાકલાબદ્ધસઙ્ગ -પણ્ડિતશ્રીગદાધરઃ ॥ ૩૪॥
શચીજઠરસમ્ભૂતઃ શચીક્રોડવિભૂષણઃ ।
નાનામણિગણપ્રોત-હેમકુણ્ડલમણ્ડિતઃ ॥ ૩૫॥
રક્તહેમામ્બુજપદઃ પદ્મપત્રવિલોચનઃ ।
અશેષશાસ્ત્રજ્ઞાનાર્કઃ શુદ્ધબુદ્ધિ-વિશારદઃ ॥ ૩૬॥
અધીતસર્વવિદ્યશ્ચ સદુપાધ્યાયસમ્મતઃ ।
દૃષ્ટશ્રુતાધીતશાસ્ત્રવ્યાખ્યાતા લોકપૂજિતઃ ॥ ૩૭॥
ગુરુવ્યાખ્યાતશાસ્ત્રાર્થનાનાવર્ત્મપ્રદર્શકઃ
સર્વશાસ્ત્રનિગૂઢાર્થ-વ્યાખ્યાકૃત્ સ્વપ્રકાશકઃ ॥ ૩૮॥
આકસ્મિકપ્રેમધારા-માતૃવિસ્મયકારકઃ

મિલિતાનેકસચ્છિષ્ય-નિત્યાધ્યાપન-તત્પરઃ ॥ ૬૯॥
કન્યાગ્રહણ-કારુણ્ય-પાવિતશ્રીસનાતનઃ
સ્વયઙ્ગૃહીતભગિનીગઙ્ગાન્તર્જલદાયકઃ   ॥ ૪૮॥
કાલપ્રાપ્ત-જગન્નાથ-સ્વપદામ્બુનદીદદઃ
કૃતશોકો લોકપરો વિષણ્ણમુખપઙ્કજઃ ॥ ૪૧॥
અશેષદ્રવ્યસમ્ભાર-નિર્વાહિતપિતૃક્રિયઃ
દાનપૂજિતભૂદેવ-પાપદૈન્યવિનાશનઃ ॥ ૪૨॥
સમ્માનિતાનેયવિપ્રઃ પ્રીણિતાશેષસજ્જનઃ ।
ભોજિતાશેષભૂદેવો વિનીતો નયભૂષણઃ ॥ ૪૩॥
શચીપ્રિયઃ શચીપુત્રઃ શચીત્રાણ-પરાયણઃ ।
લોકશિક્ષાવિધાનાર્થ-કૃષ્ણનામપ્રગાયનઃ ॥ ૪૪॥
અમ્બાશ્રતાગ્રજકથઃ સદાગ્રજપરાયણઃ ।
અજાન્વેષણપરો ગયાવિજયસાદરઃ ॥ ૪૫॥
અશ્રુતાગ્રજવૃત્તાન્તો ન દૃષ્ટાજપદ્ધતિઃ ।
અદૃષ્ટભ્રાતૃદુઃખાર્તો નિજમાયા-પ્રકાશકઃ ॥ ૪૬॥
શ્રીમદીશ્વરપુરી-કથાન્તરસ્મારિતાગ્રજનિ-પૂર્વવૈભવઃ ।
શ્રીમદીશ્વરપુરીસ્તુતિપાઠકલનોચ્છલિતપ્રેમસાગરઃ ॥ ૪૭॥
આત્મવિસ્મૃતિકરાત્મશૈશવઃ પ્રેમભક્તિવિદિતાત્મવૈભવઃ ।
નોદિતાર્થદિનરાત્રિવિચારઃ સુપ્તિભુક્તિરહિતઃ સ્ફુટકાન્તિઃ ॥ ૪૮॥
કોટિકોટિકમલાશ્રિતદેહઃ કોટિકોટિકમલાપ્રકાશકૃત્ ।
કોટિકોટિરવિદુઃસહતેજાઃ કોટિકોટિશશિનિર્મલકાન્તિઃ ॥ ૪૯॥
ત્યક્તેશ્વરપુરીસઙ્ગ -ક્ષુબ્ધાતિક્ષબ્ધમાનસઃ
ભક્તિપ્રખ્યાપનાચાર્યઃ શચીસ્નેહભરાલસઃ ॥ ૫૦॥
ક્ષણદિનમુહૂર્ત-સમુદિત-મધુરમહાવેશવિસ્મિતાશેષઃ ।
અતિમૃદુસુમધુરકાન્તિઃ સુચારુવેશો નટાનન્દઃ ॥ ૫૧॥
નિરવધિકૃતજનસઙ્ગોત્કીર્તન -નિહિતાત્મસમ્પત્તિઃ
સ્વપદપ્રવર્તિતજગજ્જનતાવિખ્યાતલસત્કીર્તિઃ     ॥ ૫૨॥

પૂર્વપ્રથિતભાતૃશ્રીમન્નિત્યાનન્દશુભાગમઃ
લબ્ધાવધૂતસઙ્ગઃ  સ્વયશઃ પ્રખ્યાપનપ્રયતઃ ॥ ૫૩॥
મિલિતાવધૂત-તાણ્ડવ-મહઃ-પ્રકાશિતકૃપાજલધિઃ ।
ઉભયપ્રકાશમોહિત-સકલ-નવદ્વીપનેત્રવલ્લોકઃ ॥ ૫૪॥
પૂર્વવર્તિ  -નિજસત્કથારસપ્રીતિગાન-પરિતોષિતાનુગઃ ।
નાગરીજનદૃગન્તપાતજસ્નેહહર્ષપુલકાતિલજ્જિતઃ ॥ ૫૫॥
શ્રીનારદ શ્રીનિવાસપણ્ડિતસ્તુતિમોદકૃત્
શ્રીચન્દ્રશેખરાગારસુખક્રીડા-પરાયણઃ ॥ ૫૬॥
અમલઃ કમલાનાથો ગોપીનામસ્મિતાનનઃ ।
ગીતતાણ્ડવવૈદગ્ધ્ય-ચાતુર્ય-રસસાગરઃ ॥ ૫૭॥
ચતુઃષષ્ટિકલાનાથો ગોપીનામનતાનનઃ ।
નિજગોકુલવૈદગ્ધ્યપ્રકાશી નિજભક્તિમાન્ ॥ ૧૮।
તરુણારુણસચ્છાયદુકુલોજ્જ્વલવિગ્રહઃ ।
અશેષભાવચતુરો ભાવાસ્વાદનલાલસઃ ॥ ૫૯॥
કુમારલીલઃ કુતુકી પરિહાસકલાગુરુઃ ।
ઊર્ધ્વબદ્ધસ્થૂલજૂટઃ સર્વશાત્રબૃહસ્પતિઃ ॥ ૬૮॥
તાણ્ડવોલ્લાસિતશ્રીમચ્ચરણામ્બુજભૂષણઃ ।
કોટિકન્દર્પ લાવણ્યઃ કોટિકન્દર્પસુન્દરઃ ॥ ૬૧॥
ભક્તભાવરસાસ્વાદગુપ્તરાસવિશારદઃ ।
કોટિકન્દર્પસૂઃ શ્રીમાન્ કોટિકન્દર્પનાગરઃ ॥ ૬૨॥
સંસારોત્તાપનિસ્તારી માયાનાશકરોદયઃ ।
સુચારુવદનઃ કઞ્જલોચનઃ ક્લેશમોચનઃ ॥ ૬૩॥
લાવણ્યસારસર્વસ્વ-પ્રાદુર્ભૂતલસદ્વપુઃ
બ્રહ્માણ્ડકોટિલાવણ્યસારસઞ્ચયલાઞ્છિતઃ ॥ ૬૪॥
અલેખ્યસ્વર્ગપીયૂષસારશીતલભાષણઃ ।
સિંહચારુલસદ્ગ્રીવઃ   કમ્બુચારુસુકણ્ઠવાન્ ॥ ૬૫॥
વિશાલ ભાલવિભ્રાજચ્ચન્દનાલેપમોહનઃ ।
કપોલમણ્ડલદ્વન્દ્વવિભ્રાજન્મણિકુણ્ડલઃ ॥ ૬૬॥

અરુણાધરવિભ્રાજન્મન્દહાસસુધાશ્રયઃ ।
મૃદુહાસદરવ્યક્તદન્તદ્યોતિતદિઙ્મુખઃ ॥ ૬૭॥
અરુણોષ્ઠચારુસૌષ્ઠવનિન્દિતમુખજાતપક્વબિમ્બશ્રીઃ ।
વિભૂષણમણિમયકુણ્ડલયુગલચ્છટાઘટાકામભૃત્ ॥ ૬૮॥
કોટિસુધાનિધિઘટિતવર્તુલસાહ્લાદસીધુમદ્વદનઃ ।
કુટિલકટાક્ષોદયાવનદ્ધનવદ્વીપનાગરીનિકરઃ ॥ ૬૯॥
મદમત્તવારણેન્દ્રપ્રતિમગતિઃ સિંહશાવકોજસ્વી   ।
કાઞ્ચનનિર્મિતમણિમયનૂપુરનાદાહૃતાઙ્ગનાનિવહઃ    ॥ ૭૦॥
અરુણઘટિકટિભૂષણસ્તાણ્ડવપાણ્ડિત્યશિક્ષિતાશેષઃ ।
વિસ્તૃતલલિતસુકોમલપાદામ્બુજમાધુરીસિન્ધુઃ ॥ ૭૧॥
સ્વર્ણપ્રવાલગુમ્ફિતમધ્યમણિસ્ફીતહાર લસદ્વક્ષઃ ।
પલ્લવમૃદુતરકરતલકલિતલક્ષ્યનામજપલીલઃ ॥ ૭૨॥
દયાપ્રેમાર્દ્રહસિતવિતીર્ણપ્રેમસાગરઃ ।
કૃપામધુરદૃક્પાતવશીકૃતજગજ્જનઃ ॥ ૭૩॥
અઙ્ગલેપમૃગનાભિલલિતો  ભાવસૂચકદ્દગઞ્ચલપાતઃ ।
સર્વલોકનયનોત્સવકારી હાસભાસ્વરમુખામ્બુજદ્યુતિઃ ॥ ૭૪॥
પૂગપુઞ્જપરિપૂર્ણમુખશ્રીઃ સ્વેદકારિમહિતોરુનાસિકઃ ।
તત્તદદ્ભુતરહસ્યશીલનઃ પ્રાન્તરક્તપરિવેષ્ટિતામ્બરઃ ॥ ૭૫॥
કર્પૂરાગુરુકસ્તુરીગન્ધપૂરિતદિઙ્મુખઃ ।
સુવૃત્તદીર્ઘદોર્દણ્ડલસત્કનકકઙ્કણઃ ॥ ૭૬॥
સુવર્ણ-વર્ણ-કણ્ઠસ્થસ્વર્ણહારવિભૂષિતઃ ।
પ્રેમાશ્રુધૌતસર્વાઙ્ગસ્ફુરન્નિર્મલકાન્તિભૃત્  ॥ ૭૭॥
નવસ્ફુરિતબન્ધૂકબન્ધુરાધરપલ્લવઃ ।
પદ્મરાગમણિન્યસ્તમુક્તાસ્વચ્છરદચ્છવિઃ ॥ ૭૮॥
સુચારુકેશઃ સુમુખો હેમસ્ફુરિતનાસિકઃ ।
ધનુર્ધ્વજાદિસમ્પન્નપાણિવ્યક્તયવાઙ્ગુલિઃ  ॥ ૭૯॥
અશેષદેહસૌન્દર્ય-કોટિકન્દર્પનિન્દકઃ ।
અશેષગુણસમ્પત્તિઃ સર્વલોકોપકારકઃ ॥ ૮૦॥

સુગુ’ફશ્ચારુચલનઃ સુકોમલપદામ્બુજઃ ।
આત્મારામેશ્વરોન્માદિ-રાધાવેશમનોહરઃ ॥ ૮૧॥
નાગરીનયનાનન્દ-મન્દહાસસુધાકરઃ ।
મનોરથપરાભીષ્ટ-સંસૂચકનિરીક્ષણઃ ॥ ૮ ૨॥
ભાવપ્રભૂતપ્રમદાસાકૂતેક્ષણપણ્ડિતઃ ।
અત્યન્તપ્રેમસંરમ્ભબલદ્દૃઢહાસભૃત્  ॥ ૮૩॥
પ્રેમપ્રકાશવિસ્તીર્ણસિંહનાદસમસ્વનઃ   ।
કોટિસૂર્યપ્રતીકાશ-સુમાધુર્યારુણાંશુકઃ ॥ ૮૪॥
સુદુર્ધર્ષં-સુદુર્દર્શ-પ્રેમારમ્ભમહોદયઃ ।
સુદર્શનપરાશેષમઙ્ગલપ્રેમઋદ્ધિદઃ  ॥ ૮૫॥
પ્રેમાશ્રુવિગલદ્વારોગલન્નિષ્ઠીવનામ્બુધિઃ ।
ગલદ્ઘર્માર્દ્રવસનઃ સ્રવદુત્ફુલ્લનાસિકઃ ॥ ૮૬॥
ઘનશીત્કારવાન્ જૃમ્ભાવાન્  ઘનશ્વાસવાન્ મુહુઃ  ।
ઘનહાસઃ સ્વપાર્શ્વસ્થ-તત્કાલપ્રેમદાયકઃ ॥ ૮૭॥
પ્રેમપ્રોદ્યત્સિંહનાદશઙ્કિતીકૃતદિગ્ગજઃ   ।
અનવચ્છિન્નપુલકો મનઃકમ્પઃ સ્થિરાસનઃ ॥ ૮૮॥
વામપાર્ષ્ણિકરાઘાતકૃષ્ણોઽહમિતિસૂચકઃ
એકદ્વિત્રદિનવ્યાપિ પ્રેમારમ્ભમહોત્સવઃ ॥ ૮૯॥
ત્રયોવિંશદિનવ્યાપિ  -પ્રેમહાસપ્રકાશકૃત્
ત્રિકોણચિબુકઃ શુષ્કનિમીલિતમુખસ્મિતઃ ॥ ૯૦॥
ત્રિવલીવલિતઃ શ્રીમદ્દીર્ઘસ્થૂલશિરોધરઃ ।
કેશવિન્યાસ-સમ્બદ્ધ-માલતીમાલ્યમણ્ડિતઃ ॥ ૯૧॥
લલિતાઙ્ગુલિવિભ્રાજન્મણિકાઞ્ચનમુદ્રિકઃ  ।
ગભીરારક્તમાવર્ત-નાભિમન્નઘટીધરઃ ॥ ૯૨॥
સમાનવક્ષોજઘનો વર્તુલોરુઃ સુગુલ્ફ્વાન્ ।
ચારુજાનુશ્ચારુજઙ્ઘઃ  સુકોમલપદામ્બુજઃ ॥ ૯૩॥
હયગ્રીવો મણિગ્રીવઃ સુન્દરસ્પર્શકેશભૃત્ ।

કમલાશ્લેષરસિકઃ કમલાસ્તનચન્દનઃ ॥ ૯૪॥
કમલાહૃદયાનન્દઃ કમલાનયનાઞ્જનઃ ।
ત્રિવલી-વિલસન્મધ્યઃ સિંહમધ્યઃ   સ્મરાલસઃ ॥ ૯૫॥
સુપીન-વર્તુલ-સ્નિગ્ધ-ક્રમસ્થૂલમહાભુજઃ ।
કરિશુણ્ડકૃતિભુજો  નામાસક્તકરાઙ્ગુલિઃ  ॥ ૯૬॥
સ્ફુરન્નખમણિશ્રેણીમિશ્રાંશુકરપલ્લવઃ ।
લાવણ્યસારસર્વાઙ્ગશ્ચન્દનાઞ્ચિતવિગ્રહઃ  ॥ ૯૭॥
પ્રત્યઙ્ગરભસાવેશપ્રભવાનન્દબન્ધુરઃ  ।
સ્વભાવશીતલઃ પ્રેમદર્શિતાનેકપૌરુષઃ   ॥ ૯૮॥
સદાપ્રેમભરાક્રાન્તસર્વાઙ્ગો  ગતિમન્થરઃ ।
આભઙ્ગુરભ્રૂયુગલઃ  ઈષદારક્તલોચનઃ ॥ ૯૯॥
ઘૂર્ણાયમાનનયનઃ પૂર્ણચન્દ્રામલાનનઃ ।
બહિઃ શ્યામાયતસ્થૂલચમત્કારિકનીનિકઃ ॥ ૧૦૦॥
કર્ણાન્તાયત-દૃક્પાત-હેલાલાવણ્યસૂચકઃ ।
ભાવવાન્ સ્વગુણાલાપ-જગતીભાવદાયકઃ ॥ ૧૦૧॥
શ્રોત્રાનન્દ-યશોરાશિર્નેત્રાનન્દતનુચ્છવિઃ ।
ઘ્રાણાનન્દલસદ્ગન્ધઃ હૃદયાનન્દ-સદ્ગુણઃ ॥ ૧૦૨॥
અમૃતસ્રાવિ- દૃક્પાતઃ સુધાસારાર્દ્રસઙ્કથઃ ।
અમૃતોદ્ગારિસદ્વેણુસુવાસ્યન્દિકલસ્વનઃ ॥ ૧૦૩॥
રસનામૃતસમ્ભુક્તઃ સ્પર્શામૃતકરામ્બુજઃ ।
કેશામૃતલસન્મૂર્ધાપ્રકાશામૃતદેહધૃક્ ॥ ૧૦૪॥
અનન્યસાધારણરૂપયૌવનઃ શચીતનુપ્રાણમનોઽક્ષિરઞ્જનઃ ।
અશેષલોકોત્સવસારદર્શનઃ સમસ્તલોકાભ્યુદયોરુસદ્ગુણઃ ॥
યજ્ઞોપવીતધારી દ્વિધા વિવાહોત્સવે કુતુકી ।
અખિલવિનોદવિદગ્ધઃ કમલાલાવણ્યમાધુરીમુગ્ધઃ ॥ ૧૦૬॥
આચમનાગતકમલાસ્મિતસમ્મુખમાર્જનારસિકઃ
નિજકર્ણાહિતચમ્પકકલિકા-કર્ણાર્પણપ્રસાદપરઃ ॥ ૧૦૭॥

કમલાપિતૃગૃહભોજનવિનોદકારી વિનોદમયદેહઃ ।
અનુગતકમલાજનતાનિર્મિતકૌતુકકલિતકૃપામધુરઃ   ॥ ૧૦૮॥
પરિહાસ્યજનોપહાસકઃ પ્રણયાધીનજનાઙ્કસુપ્તદેહઃ ।
પરિહાસ્યજનોપહસિતઃ સકલાનન્દમયકુટુમ્બલોલઃ ॥ ૧૦૯॥
વર્ત્મવીક્ષિતપદામ્બુજચિહ્નઃ સ્નિગ્ધદૃષ્ટિમિલિતાખિલલોકઃ ।
તન્મુખાકલનવિસ્મિતલોકઃ સ્નિગ્ધવીક્ષણચકોરનિપીતઃ ॥ ૧૧૦॥
ભગ્નાવધૂતદણ્ડપ્રકટકપટક્રોધોઽન્તરાનન્દઃ ।
ગોકુલવર્ત્મવિહારી નિજપાર્ષદશ્રમનિરાસી ચ ॥ ૧૧૧॥
ભારતીકેશવપ્રેમકૃષ્ણનામવરપ્રદઃ ।
જગન્નાથકુલાનન્દઃ શચીકુલવિભૂષણઃ ॥ ૧૧૨॥
શ્રીસાર્વભૌમવિશ્વાસકૃત્તત્સ્થાલ્યન્નભોજનઃ ।
કોમલાઙ્ઘ્રિતલો  દૂરીભૂતસઙ્ગિગણાગ્રણીઃ  ॥ ૧૧૩.. ..

પીતતક્રપરિપૂરિતરત્નસ્તોમકુમ્ભયુગતોષિતગોપઃ ।
પ્રીતિમજ્જનવિનોદિતુરીયપ્રેમભક્તિદકૃપાવિજયિશ્રીઃ ॥ ૧૧૪॥
નિજસઙ્ગિગણશ્રાન્તિનાશક  શ્રી મુખામ્બુજઃ ।
ઘનપલ્લવિત સ્નિગ્ધનવશાખિકુલાશ્રયઃ ॥ ૧૧૫॥
શ્રમોષિતાનુગસ્વેચ્છામણ્ડલીગણમધ્યગઃ ।
સ્વપાદધૂલિમહિતપુરપ્રામાકરવ્રજઃ ॥ ૧૧૬॥
મથુરાનગરીલોકલોચનાનન્દચન્દ્રમાઃ ।
ગોપીપૂર્વપરાનન્દસ્મારકસ્મેરસન્મુખઃ ॥ ૧૧૭॥
વિપરીતવેશવિસ્મિત-વ્રજવનિતાન્યોન્યકથાહસિતઃ ।
ગોમુખસમુદિતહામ્બારવસ્થિરલોચનાવલિતઃ ॥ ૧૧૮॥
હૃદયપ્રમોદનિર્ભરવિસ્મિતગોપાલલોચનાપીતઃ ।
આલોકનજડલોચનગોકુલનગરીજનાનન્દઃ ॥ ૧૧૯॥
મથુરામલ્લદુષ્પ્રેક્ષ્યદૃપ્તોરઃ સ્કન્ધસદ્ભુજઃ ।
આત્મસઙ્ગોપનવ્યગ્રઃ  સ્વપ્રકાશમહોદયઃ ॥ ૧૨૦॥
ગોકુલપ્રેક્ષણત્સાહિ ગોકુલાનન્દવર્ધનઃ ।
સ્વસઙ્કેતસ્થલ-ક્ષેમ-પ્રેક્ષણપ્રેમવિહ્વલઃ ॥ ૧૨૧॥

શ્રમોપશમનપ્રેયઃ પૂર્વનીપતલાશ્રયઃ ।
નૌકાવિનોદસંસ્મારિયમુનાદર્શનોત્સુકઃ ॥ ૧૨૨॥
લુપ્તપદાઙ્કવ્યાકુલયમુનાતટપાદચિહ્નધનદાનઃ ।
રાસમણ્ડલવિનોદકૌતુકી પ્રેમાશ્રુલહરીલસદ્વપુઃ ॥ ૧૨૩॥
વ્યક્તરાસરસાસક્તગોપીભાવાકુલધ્વનિઃ ।
ગોપીભાવાલસતનુર્ભાવપ્રસ્મરણાકુલઃ ॥ ૧૨૪.. ..

ગુપ્તપદ્ધતિસંન્યાસ-પ્રકાશગુરુદીપકઃ ।
અન્તર્વિલોલિતહરિપ્રેમસારસુખામ્બુધિઃ   ॥ ૧૨૫॥
ભાવસંવરણાત્યન્તવિસ્ફારિપ્રેમવિહ્વલઃ ।
સોઢાનેકાબલાભાવશસ્ત્રઃ સર્વંસહાસમઃ ॥ ૧૨૬॥
અલબ્ધરાસગોપસ્ત્રીદુઃખકારુણ્યરોદનઃ
ગોપીહૃદયસમ્ભૂતદુઃખદાવાગ્નિહારકઃ ॥ ૧૨૭॥
કૃપાદૃક્પાતલહરીસુધાધારાનિપાનભૂઃ ।
કાન્તાગારેક્ષણસુધીઃ કૃતગોવર્ધનાશ્રયઃ ॥ ૧૨૮॥
ઇન્દ્રકોપશ્રુધારૌઘવૃષ્ટિપ્લાવિતગોત્રભઃ ।
સમસાનુસ્થલાવાસકૃતેક્ષણમુદાર્દ્રધીઃ ।
યમુનાકૂલાવસથો દ્વાદશોપવનાશ્રયઃ ॥ ૧૨૯॥
નિજજનનયનમનઃસુખદાયકપૂર્વાવતારસુખભૂમિઃ ।
લીલાવિહારકારી હસિતનિજલોકનિજહાસઃ ॥ ૧૩૦॥
સ્વવિભૂતિવિહારલમ્પટઃ સ્મરસઞ્ચારકભઙ્ગુરાક્ષિપાતઃ  ।
મદમન્દગતિઃ સ્મિતાનનો રસસઙ્ઘૂર્ણિતલોચનો    નૃધર્મા ॥ ૧૩૧॥
પ્રખ્યાતનાગરાચાર્યઃ સૌન્દર્યાનન્દદેહધૃક્ ।
પ્રેમભાવોદિતવપુઃ પ્રકટાનન્દવિગ્રહઃ ॥ ૧૩૨॥
મથુરાજન-સદ્ભાવપ્રીતો મધુર ભાષણઃ ।
ઉપાયનકરાસઙ્ખ્યજનવિસ્મયકારકઃ ॥ ૧૩૩॥
નાનાગુણમયદ્રવ્યભોજનૈક-પ્રલોભનઃ ।
નિજલોક-ક્ષેમ-પરકથામધુરભાષણઃ ।

કથાહાસ્યાતિમધુરદીર્ઘકાલકૃતાસનઃ ॥ ૧૩૪॥
નિત્યાનન્દપ્રિયભ્રાતા નિત્યાનન્દબલપ્રદઃ ।
નિત્યાનન્દપ્રભાવજ્ઞો નિત્યાનન્દૈકજીવનઃ ॥ ૧૩૫॥
વક્રેશ્વરદયોન્માદી પ્રેમસર્વસ્વદાયકઃ ।
કાશીશ્વરપ્રશ્રયદો રામાનન્દકથાપ્રિયઃ ॥ ૧૩૬॥
આચાર્ય-શ્રીમદદ્વૈતદેહશક્તિબલપ્રદઃ ।
અદ્વૈતભાવસમ્પૂર્ણઃ શ્રીમદદ્વૈતપાલકઃ ॥ ૧૩૭॥
મુકુન્દદત્તાતુલભક્તિભાવ -દયાપ્રદત્તાખિલગીતિકાસુધઃ ।
અશેષસંસેવ્યપદારવિન્દો ગદાધરોપાસ્યપદામ્બુજાસવઃ ॥ ૧૩૮॥
સૂક્તાપૂતમુખામ્ભોજ-કવિચન્દ્રાર્ચદઃ પ્રભુઃ ।
સુખાનન્દપુરીત્રાતા ભવાનન્દપ્રસાદકૃત્ ॥ ૧૩૯॥
નિસર્ગશીતલાલાપ-નિજલોકસુખાર્ણવઃ ।
સત્ય રાજાન્વયત્રાતા ગૃહીત-શિશુનન્દનઃ ॥ ૧૪૦॥
રામાનન્દાદ્યતિપ્રીતો ગઙ્ગાદારાદ્વિજપ્રિયઃ  ।
વેદતત્ત્વાર્થનિર્ણીત-માનુષાતીતવિગ્રહઃ ॥ ૧૪૧॥
અનન્યસાધારણભક્તિભાવ-ગૃહીતદત્તાન્વયવાસુદેવઃ ।
સર્વાવતારપ્રથિતોરુદાસ્યમુરારિગુપ્તપ્રણયૈકદાતા ॥ ૧૪૨॥
પ્રેમભક્તિરસવ્યગ્રદાસવંશગદાધરઃ ।
નિજકારુણ્યવિભવ-કૃષ્ણદાસકૃપાકરઃ ॥ ૧૪૩॥
નાનાદેશોદ્ગીયમાનસ્વગાથામૃતયજ્ઞભુક ।
ધાતુદ્વયોપભોગાર્હદ્રવ્ય ભોજનપુષ્ટિભાક્ ॥ ૧૪૪॥
હરિદાસપ્રણયદઃ શ્રીમદ્વિષ્ણુપુરીશ્વરઃ ।
ભારતી કેશવાતા સત્યસન્ધઃ સનાતનઃ ॥ ૧૪૫॥
નાનાદિગ્દેશસઞ્ચારી વાનપ્રસ્થમુનિપ્રિયઃ ।
ઉપવીતધરો બ્રહ્મચારી માતૃવશો ગૃહી ॥ ૧૪૬॥
સંન્યાસી લોકશિક્ષાવાન્ લોકાભિપ્રાયપૂરકઃ ।
સાર્વભૌમદયાસમ્પદ્દર્શિતાદ્ભુતષડ્ભુજઃ   ॥ ૧૪૭॥

વર્ણેષ્વહં દ્વિજ ઇતિ વેદરીત્યા દ્વિજાશ્રયઃ ।
ભક્તિશિક્ષાકલ્પતરુઃ સંન્યાસાશ્રમપાવનઃ ॥ ૧૪૮॥
સંન્યાસવેશવિસ્ફૂર્જલ્લાવણ્યામ્બુધિનાયકઃ
દ્વિજભક્તો દ્વિજપ્રિયો દ્વિજનાથોઽતિથિપ્રિયઃ ॥ ૧૪૯॥
કીર્તનૈર્વિશ્વભરણાત્   શ્રીવિશ્વમ્ભરનામધૃક્ ।
સતીશચીપ્રેમદાતા પાતા કલિયુગે નૃણામ્ ॥ ૧૫૦॥
સર્વાવતારસુખદઃ સ્વચરિત્રકથાઘૃણઃ ।
નિજપ્રેમપ્રદાનોત્થ-ભક્તપ્રેમરસાવશઃ ॥ ૧૫૧॥
ધન્યાધીનકૃપાદત્તો લોકનિસ્તારભારધૃક્ ।
અમાનીમાનદઃ કૃષ્ણદાસવૈદ્યપ્રિયેશ્વરઃ ॥ ૧૫૨॥
રઘુનાથભિષજ્ઞાતો દેવાનન્દદ્વિજપ્રિયઃ ।
રામભદ્રપતિર્વીરભદ્રત્રાતા કૃપામ્બુધિઃ ॥ ૧૫૩॥
વલ્લભસેનસદીશઃ શ્રીમદ્રઘુનાથનાયકઃ સુમનાઃ ।
શ્રીચન્દ્રશેખરપતિર્વૈદ્યશ્રીવિષ્ણુદાસેશ્વરઃ ॥ ૧૫૪॥
વિદ્યાનિધિપ્રિયઃ શ્રીમત્કલાનિધિગુણપ્રિયઃ ।
જાનકીનાથવિપ્રેશો દ્વિજશ્રીધરબાન્ધવઃ ॥ ૧૫૫॥
ગોપાલેશો યાદવેશો રામલક્ષ્મણસુપ્રિયઃ ।
ચન્દનેશ્વરસુપ્રીતો જગન્નાથગણપ્રિયઃ ॥ ૧૫૬॥
ઓડ્રપ્રિયશિખિભર્તા કેશવબન્ધુર્મુરારિદાસેશઃ ।
પરમાનન્દસદીશઃ સેનજગન્નાથબાન્ધવો બન્ધુઃ ॥ ૧૫૭॥
ધન્યશ્રીજયદેવભાગ્યવિલસત્તગીતનૃત્યોદયઃ
શ્રીવિદ્યાપતિ-ભાવબોધવિકસદ્ગોપીસુખોદ્દાપનઃ ।
ચણ્ડીદાસસુખપ્રસાદકુતુકી સઙ્ગીતગીતાર્ણવઃ
શ્રીમદ્ભાગવતાર્થબોધવિજયી વૈદગ્ધ્યચૂડામણિઃ ॥ ૧૫૮॥
યતિવેશક્ષમાસારશ્ચતુર્થાશ્રમપાવનઃ ।
નવદ્વીપાવનીચન્દ્રઃ સર્વસમ્પદ્સુધામ્બુધિઃ ॥ ૧૫૯॥
દામોદરસ્વરલેશઃ સનાતનદયાલવઃ ।
વાણીનાથમિશ્રસ્વામી દાસગોવિન્દવત્સલઃ ॥ ૧૬૮॥

શ્રીરામદાસ-કવિચન્દ્રસુગાનતુષ્ટઃ
સ્વાધીનઃ ઈશ્વરપુરી-પ્રણયપ્રસાદઃ ।
કંસારિભૂરિકરુણો નરસિંહતીર્થ  -
ગોપ્તા કૃપાર્દ્રનયનેક્ષિતશઙ્કરાખ્યઃ ॥ ૧૬૧॥
જગદ્વિખ્યાત-સત્કીર્તિરવધૂતપ્રિયાનુજઃ   ।
ગભીરનાભિકમલો રાજત્તનુરુહાવલિઃ ॥ ૧૬૨॥
નામસૂત્રધરઃ સત્યઃ કૃષ્ણનામપરાયણઃ ।
અતર્ક્યમહિમા પુષ્પોદ્યાનગૂઢાશ્રમઃ સુધીઃ ॥ ૧૬૩॥
નિજલોકપ્રેમદાતા દર્શનક્ષીણપાતકઃ ।
ભક્તાભિપ્રાયવશગઃ પ્રેમભાવલસદ્વપુઃ ।
વેદગર્ભનિગૂઢાત્મા ગોવિન્દેચ્છા વિનોદકઃ ॥ ૧૬૪॥
પ્રેમોદ્ગારસ્વનાહૂતચન્દ્રસૂર્યસુરાધિપઃ
મહાનન્દપ્રિયઃ સર્વદોષહા ગુણસાગરઃ ॥ ૧૬૫॥
નીતિપ્રવર્તનાચાર્યો માયિનામપિ માયિકઃ ।
સર્વલોકૈકરસદઃ કલિદોષસહસ્રહા ॥ ૧૬૬॥
વેદવક્તાઽનહંવાદી નિજભક્તાત્મશોધકઃ ।
અનેકપાતકવ્યગ્રનામમૃગ્યમહોદયઃ ॥ ૧૬૭॥
કૌસ્તુભોદ્ભાસિતશ્રીમદ્વક્ષા હેમાઙ્ગુલીયકઃ  ।
ગૌરજ્યોતિઃ કૃષ્ણવર્ણો દ્વિજવંશસુધાનિધિઃ ॥ ૧૬૮॥
કવિરાજમિશ્રભર્તા કર્તા સંસારચક્રસ્ય ।
હન્તા દુષ્ટજનાનાં ચ સંસારસાગરોદ્ધર્તા ॥ ૧૬૯॥
સર્વજ્ઞઃ સર્વદર્શી ચ સર્વસાક્ષી મહાપ્રભુઃ ।
ભક્તિત્રાતા ભક્તિદાતા ભક્તિદાનજગદ્ગુરુઃ ॥ ૧૭૦॥
લોકબન્ધુર્લોકનાથો ભક્તપક્ષકૃપામયઃ ।
ગૃહીતૈશ્વર્યમાધુર્ય-પરમાનન્દમણ્ડિતઃ ॥ ૧૭૧॥
દાસવંશજગન્નાથનાગરો રસસાગરઃ ।
અશેષનાગરીનાથઃ સ્વયંશક્તિશ્ચ શક્તિમાન્ ॥ ૧૭૨॥
જગત્પિતા જગદ્બન્ધુઃ જગત્સ્વામી જગદ્ધનમ્ ।

વૈકુણ્ઠનાથઃ શ્રીનાથઃ ક્ષીરાબ્ધિશયનપ્રિયઃ ॥ ૧૭૩॥
અનન્તશાયી ભૂમીન્દ્ર-કવીન્દ્ર-કાર્યકૌતુકી ।
મુનિધર્મા મુનીન્દ્રશ્ચ નારદાદિમુનીશ્વરઃ ॥ ૧૭૪॥
બ્રહ્મપાદો મુક્તિપાદસ્તીર્થ પાદઃ સરિત્પાદઃ ।
અકિઞ્ચનઃ શુદ્ધસત્ત્વઃ સઙ્ખ્યાતીતગુણાશ્રયઃ ॥ ૧૭૫॥
વેદમૃગ્યઃ શાસ્ત્રમૃગ્યો યોગીમૃગ્યોઽતિદુર્લભઃ ।
મુનિમૃગ્યઃ સત્યમૃગ્યો દયામૃગ્યઃ શુભોદયઃ ॥ ૧૭૬॥
જ્ઞાનમૃગ્યો ધ્યાનમૃગ્યઃ સ્વાધ્યાયવ્રતમાર્ગિતઃ   ।
દુર્વાસનાતમોહન્તા પ્રેમધારામહાસિધૃક્ ॥ ૧૭૭॥
ધર્મશાસ્ત્રાર્થનિર્ણેતા તત્તદ્દશૈકનાયકઃ ।
નીલાચલતલાવાસો વનમાલાવિભૂષણઃ ॥ ૧૭૮॥
વ્યુદસ્તમાયઃ સર્વજ્ઞઃઃ સાધુનેત્રમહોત્સવઃ ।
દયાશ્રુતરસાવિષ્ટો ગોવિન્દાનન્દસંસ્તવઃ ॥ ૧૭૯॥
પ્રેમભક્તિવલિતઃ સુખભોક્તા વેદસારનિજકીર્તનવક્તા ।
પ્રેમદૃષ્ટિમયકૌતુકરાસઃ શૈશવાવધિસુલાલિતવાસઃ ॥ ૧૮૦॥
કૃષ્ણક્રીડઃ કૃષ્ણલીલઃ કૃષ્ણમાની કૃપાજડઃ ।
શાન્તોઽપિ નાગરઃ શુદ્ધઃ ઈષત્કપિલલોચનઃ ॥ ૧૮૧॥
વેદાન્તમૃગ્યઃ સઙ્કલ્પબાહ્યઃ સ્વેચ્છાપ્રકાશકઃ ।
કૃપાલુ ભક્તસુલભઃ સ્વગુણાખ્યાનરૂપધૃક્ ॥ ૧૮૨॥
મૂર્તિમત્કેલિસમ્પત્તિમુક્તાનન્દરસોત્સવઃ   ।
કૃપાપ્રત્યક્ષ શ‍ૃઙ્ગારરસદો  રસિકાપ્રણીઃ ॥ ૧૮૩॥
ભૂતિદાતા ભૂતિહન્તા ભવદો ભવનાશકઃ ।
અચ્યુતાનન્દ-સદ્ભક્તિદત્તસ્વપદપઙ્કજઃ ॥ ૧૮૪॥
બ્રહ્માનન્દપુરીશ્વર ઓડ્રવાસી-કૃષ્ણદાસેશઃ ।
શ્રીપુરુષોત્તમભર્તા ઓડ્રશિવાનન્દવાન્ધવોદ્ધર્તા ॥ ૧૮૫॥
કૃષ્ણાનન્દપુરીશ્વરઃ કલ્પિતનાગકેશરાકલ્પઃ ।
શ્રીવાસુદેવભર્તા ગાયનગોવિન્દદાસસન્ત્રાતા ॥ ૧૮૬॥

દ્વિજહરિદાસકૃપાલુસ્તીર્થજગન્નાથપાવનો વીરઃ ।
ત્યક્તમૃગાજિનવાસઃ શ્રીમદ્બ્રહ્માનન્દદ્ભારતીશઃ ॥ ૧૮૭॥
મુકુન્દકવિચન્દ્રેશઃ  સચ્ચિદાનન્દબાન્ધવ ।
ગોપાલદાસસન્ત્રાતા ગોપાલાચાર્યસત્પતિઃ ॥ ૧૮૮॥
કમલાકાન્તવિશ્વાસશિક્ષાદાનસ્ફુરન્મનાઃ
સર્વસઙ્કલ્પદાતા ચ સત્યસઙ્કલ્પનામધૃક્ ॥ ૧૮૯॥
સત્યસારઃ સત્યતનુઃ સત્યવાક સત્યભક્તિદઃ ।
સર્વંસહઃ સુનિયમઃ સ્વયઙ્કામઃ સ્વયમ્મધુઃ ॥ ૧૯૦॥
ભવવ્યાધિહરઃ સાક્ષાજ્જ્ઞાનશુદ્ધ-ચિકિત્સકઃ ।
કૃતત્રિરાત્રવિશ્રામ-દાસમાધવલાલનઃ ॥ ૧૯૧॥
ગૃહીતપૂજા-સત્કારવિખ્યાતમધુસૂદનઃ ।
અશેષમાધુરીહૃદ્ય-ગદ્યપદ્યવિશારદઃ ॥ ૧૯૨॥
અધ્યાત્મવિદ્યા-દુર્બોધો યમદુર્ગમપદ્ધતિઃ ।
શમદુર્દર્શપાદાબ્જઃ શાન્તાશાન્તમનોરથઃ ॥ ૧૯૩॥
ધર્મકર્મપથાતીતઃ આત્મજ્ઞાન-વિનિસ્પૃહઃ ।
પાદસેવારસાધીન-ગુણકીર્તનલાલસઃ ॥ ૧૯૪॥
સ્નેહસદ્ભક્તિસુલભસ્તરુણારુણસત્પદઃ ।
આત્મવિદ્યારાજસ્રનિજસેવનબોધકઃ ॥ ૧૯૫॥
શુદ્ધસત્ત્વભક્તિદાતા ભક્તિભુગ્ ભક્તિપાલકઃ ।
ભક્તિસેવાતિસુલભઃ કોટિજન્માઘનાશનઃ ॥ ૧૯૬॥
નામકોટિધનક્રીતો મમેતિ વ્રતતોષિતઃ ।
નિજનામરવાહૂતો નિજદાસગૃહાશ્રયઃ ॥ ૧૯૭॥
શુદ્ધવેશઃ સર્વવર્ણપ્રિયો ભક્તાન્નભોજકઃ ।
ભક્તચિત્તાનુશાયી ચ ભક્તપાલનતત્પરઃ ॥ ૧૯૮॥
ભક્તચિત્તૈકવસતિર્ભક્તમઙ્ગલવર્ધનઃ  ।
સમ્બોધનપદાધીનઃ “સર્વશાસ્ત્રાર્થગોપકઃ ॥ ૧૯૯॥
ગીતાભાગવતવ્યાખ્યા-ભક્તિમાત્રપ્રકાશકઃ ।
અસઙ્ખ્યયોગવિશ્રાન્તભક્તિયોગપ્રકાશકૃત્ ॥ ૨૦૦॥

અધ્યાત્મજ્ઞાનસન્તપ્ત-કીર્તનામૃતશાન્તિદઃ
પ્રધાનભક્તિબોધાર્થપ્રેમભક્તિપ્રકાશકઃ ॥ ૨૦૧॥
નિજભક્તિસુખાસ્વાદ-વિજ્ઞાનો નિજભક્તિમાન્ ।
શ્રીકૃષ્ણઃ કૃષ્ણચૈતન્યઃ સ્વર્ણાચલલસદ્વપુઃ ॥ ૨૦૨॥
યુગાનુરૂપવેદોક્ત-ગૌરદેહપ્રકાશકઃ ।
રઘુનન્દનમાધુર્ય-પ્રેમધૈર્યસુખાવહઃ ॥ ૨૦૩॥
ગુરુભક્તો ગભીરાત્મા સુશીલો માતૃવત્સલઃ ।
દયાલુર્દુર્ગતત્રાણો વશી ત્યાગી કવિઃ સુધીઃ ॥ ૨૦૪॥
દ્વિજદામોદરપ્રાણનાથો નારાયણેશ્વરઃ ।
આત્મપ્રકાશાવેશોત્થ-કાલોઽહમિતિવાઙ્મયઃ ॥ ૨૦૫॥
સિંહગ્રીવાતિમધુરઃ   સંન્યાસાવેશવીક્ષણઃ ।
નરસિંહાવેશમાદ્યત્કરાલમધુરોદ્યમઃ   ॥ ૨૦૬॥
નિજલોકદયાગભીરધીઃ પરમાનન્દપુરી-પરાયણઃ ।
નિજકિઙ્કરશઙ્કરદ્વિજ-પ્રણયસ્નેહદયામયઃ પ્રભુઃ ॥ ૨૦૭॥
કાશીમિશ્રાશ્રમપ્રીતઃ કાશીમિશ્રાત્મશક્તિદઃ ।
નીલાચલપતિપ્રાણો નીલાચલપતિઃ સ્વયમ્ ॥ ૨૦૮॥
જગન્નાથાન્નસમ્ભોગ-સંસૂચિતતદાદરઃ ।
પ્રતાપરુદ્રસન્ત્રાતા ગૌડસત્કીર્તિદુન્દુભિઃ   ॥ ૨૦૯॥
શિવાનન્દપ્રણયદઃ પ્રેમસદ્ભક્તિલમ્પટઃ ।
મુકુન્દદાસસુપ્રીતો  લોકત્રાતા મહાબલઃ ॥ ૨૧૦॥
સમુદ્રકુલસઞ્ચારી જનસઞ્ચારભીતવત્ ।
અશેષજગતીજ્ઞાતો નિજગોપનતત્પરઃ ॥ ૨૧૧॥
સત્યાનન્દો જિતક્રોધઃ કોટિબ્રહ્માણ્ડનાયકઃ ।
અન્તર્યામી કૃતી દાન્તો લોકપ્રીણનપણ્ડિતઃ ॥ ૨૧૨॥
ઓડ્રદેશજનાનન્દઃ સર્વસુન્દરસુન્દરઃ ।
નિજપ્રેમભરોન્માદ-વિસ્મૃતાત્મા જગન્મયઃ ॥ ૨૧૩॥
અશેષગુણસમ્પન્નઃ શૂરસિંહપરાક્રમઃ   ।

લઘુભોજી શીઘ્રભોજી લઘુગામી સતાં ગતિઃ ॥ ૨૧૪॥
પદ્મરાગસુધાસાર-સુખસારતનુપ્રભઃ ।
શૈશવોચિતમાધુર્યભક્તપ્રણયવર્ધનઃ ॥ ૨૨૫॥
જગાઇ-પ્રેમદાતા ચ માધાઇ ત્રાણતત્પરઃ ।
સર્વવર્ણાશ્રમપ્રીતો વાચોયુક્તિવિશારદઃ ॥ ૨૧૬॥
જયદેવપ્રીતિદાતા પ્રીતિદઃ કરુણાનિધિઃ ।
સંસારગરલામ્ભોધૌ પીયૂષામ્બુધિસૃગ્યશઃ ॥ ૨૧૭॥
સ્વભક્તદોષગોપ્તા ચ ભક્તાભક્તેષુ ભક્તિમાન્ ।
પદ્મધૃક્ શઙ્ખભૃચ્ચક્રી  ગદાવાન્ હેમવેણુવાન્ ॥ ૨૧૧॥
ધનુર્ધરો મલ્લભુજો મુક્તાહારવિભૂષણઃ ।
પુરન્દરાચાર્યસ્નેહદત્તસ્વપદપઙ્કજઃ ॥ ૨૧૯॥
શાસ્ત્રમૂર્તિર્મહાતેજા   દયાપ્રાકૃતચેષ્ટિતઃ ।
માધવાચાર્યસન્ત્રાતા સિંહેશ્વરદયાપરઃ   ॥ ૨૨૦॥
કૃપાનયનપાતાર્હ-દ્વિજશ્રીરઘુનન્દનઃ ।
સેનવંશશિવાનન્દપ્રિયઃ સંસારમઙ્ગલઃ  ॥ ૨૨૧॥
ગોપીનાથપ્રતિષ્ઠાતા ગોપીનાથશુભપ્રદઃ ।
ગોપીભક્તિગ્રાહયિતા ત્વાલવન્દારપાઠકઃ ॥ ૨૨૨॥
પૂર્વાવતાર-સ્વયશઃ કથાનિક્ષિપ્તકાલિમા
તપનાચાર્યસુખદશ્ચિરઞ્જીવદયાપરઃ ॥ ૨૨૩॥
દામોદરપ્રેમદાતા સદાચારવિભૂષણઃ ।
ગૌરીનાથપ્રિયઃ શાન્તઃ કૃપાત્તયદુનન્દનઃ ॥ ૨૨૪॥
રાસનિર્વાહસઙ્ક્ષોભ-પ્રકાશીકૃતષડ્ભગઃ
સુગીતો નર્તકગુરુઃ સર્વસઙ્ગીતસારવિત્  ॥ ૨૨૫॥
મનોહારી ચમત્કારી રૂપો મન્મથમન્મથઃ ।
દીનાનુરક્તઃ સર્વેશો દાતા મેઘગભીરવાકૂ ॥ ૨૨૬॥
કાવ્યશાસ્ત્રવિનોદી ચ નાટ્યાલઙ્કારપણ્ડિતઃ ।
પુરાણકથાશ્રોતા ગીતાપાઠપરાયણઃ ॥ ૨૨૭॥

જ્ઞાનદાતા જ્ઞાનસારો જ્ઞાનીન્દ્રો યોગદુર્લભઃ ।
યોગીન્દ્રો યજ્ઞપાદશ્ચ કોટિ બ્રહ્માણ્ડવિશ્રુતઃ । ૨૨૮॥
નિર્વાણતત્પરાનસ્ય વિભૂતિ-બ્રહ્મદાયકઃ ।
હરિદાસદ્વિજત્રાતા શિશુ ગોપાલકૌતુકી ॥ ૨૩૯॥
આપચ્છત-સમુદ્ધર્તા ભવશોક-સહસ્રહા ।
તીર્થકોટિસમાખ્યાનો જગન્નાથવિનોદકૃત્ ॥ ૨૩૨॥
જગન્નાથજનપ્રીતો જગન્નાથપ્રસાદદઃ ।
જગન્નાથપરો વિષ્ણુર્મહાપતિતપાવનઃ ॥ ૨૩૧॥
જિતકામો જિતક્રોધો બ્રહ્માણ્ડપ્રેમભાણ્ડકૃત્ ।
પ્રેમદણ્ડઃ પ્રેમદાનો દ્વિભુજોઽથ ચતુર્ભુજઃ ॥ ૨૩૨॥
ભક્તરક્ષાવિધાનાર્થ- દૃપ્તબાહુસહસ્રભૃત્
સીતાસ્નેહપરો રામસ્ત્રેતા-ભાગ્યવતી-પ્રિયઃ ॥ ૨૩૩॥
રામાનન્દસ્નેહપરઃ કમલાકાન્તવત્સલઃ ।
પ્રેમામૃતઘટવ્યાજ-સૂત્રનદ્ધકરઙ્ગભૃત્  ॥ ૨૩૪॥
સનાતનપ્રિયસ્વામી રૂપપ્રેમરતિપ્રદઃ ।
અનુપમપ્રિયઃ કૃષ્ણદાસત્રાતા રઘુપ્રિયઃ ॥ ૨૩૫॥
ગરુડાવધૂતશુદ્ધપ્રકાર-ભજનાવિરતિસુખદાતા ।
રઘુનાથમિશ્રસેવાવશ્યો ભક્તાનતાવત્રાતા ॥ ૨૩૬॥
ગોપાલપણ્ડિતાનન્દો રામદાસપ્રિયઃ શુચિઃ ।
નાશિતાશેષદુર્બોધપ્રેમધારાસુદર્શનઃ ॥ ૨૩૭॥
કલૌ તુ સ્વર્ણવર્ણાભઃ સત્યે પાણ્ડુરવિગ્રહઃ ।
દ્વાપરે । અઞ્જનપુઞ્જાભસ્ત્રેતાયામરુણદ્યુતિઃ ॥ ૨૩૮॥
દશાનનશિરશ્છેત્તા દંષ્ટ્રોદ્ધૃતવસુન્ધરઃ  ।
દૃપ્તક્ષત્રબલોચ્છેત્તા વેદોદ્ધારપરાયણઃ ॥ ૨૩૯॥
યમુનાકર્ષણબલી લીલાધૃતધરાધરઃ ।
કલિદૈત્યચ્છલકરઃ પ્રહ્લાદપ્રીતિસાદરઃ ॥ ૨૪૦॥
મ્લેચ્છદણ્ડકરક્રીડો હિંસાયજ્ઞવિનિન્દકઃ   ।
પટ્ટગોપીનાથવસુચ્છેદકારાહરસ્મૃતિઃ ॥ ૨૪૧॥

શ્રીનાથમિશ્રકરુણો નાનાકાયધરઃ પરઃ ।
ષણ્માસગ્રાહિતસ્વાખ્યરામાનન્દસ્વપાદદઃ ॥ ૨૪૨॥
ધન્યોપાસ્યપદામ્ભોજો ધન્યલબ્ધકૃપાલવઃ ।
સ્વેચ્છાપ્રવર્તિતાશેષનિજભક્તમનોરથઃ   ।
બન્ધુપ્રિયો દેવબન્ધુર્લોકાતીતવરપ્રદઃ ॥ ૨૪૩॥
પ્રેમસમ્પત્તિ-વિદલિત-નિજલોકભૂરિભયશોકઃ ।
ગઙ્ગાભક્તિવશોદ્ધૃત -ધન્યનવદ્વીપવૃદ્ધશિશુદારઃ ॥ ૨૪૪॥
લોકાતીતો રસસ્રષ્ટા લોકાતીતસુદુઃખહા ।
લોકાતીતરસસ્વામી ભાવસંસ્નિગ્ધભક્તિદઃ ॥ ૨૪૫॥
સર્વલોક સુખસ્તમ્ભઃ સર્વધર્મસુખોદયઃ ।
સર્વાશ્રમપ્રાર્થ્યફલશ્ચતુર્વર્ગફલપ્રદઃ ॥ ૨૪૬॥
તીર્થીકૃતાશેષતીર્થઃ સ્વજનાનન્દવર્ધનઃ ।
તીર્થગામી તીર્થભક્તો નિજનામ્નાઘકમ્પનઃ ॥ ૨૪૭॥
શ્રીરઙ્ગનાથદર્શી  હર્ષાકલિતત્રિમલ્લનાથશ્રીઃ ।
શ્રદ્ધાપરાર્ધવીક્ષિત-નિરવધિલોકપ્રસાદધનદાતા ॥ ૨૪૮॥
પ્રદ્યુમ્નાનુગ્રહકરઃ શુભાનન્દરસપ્રદઃ ।
મહેશપણ્ડિતસ્વામી શ્રીમદીશાનપાલકઃ ॥ ૨૪૯॥
સ્નિગ્ધમાધુર્યકરુણઃ કૃષ્ણદાસાન્નભોજકઃ ।
કલ્યાણીદત્તકલ્યાણઃ શિવપૂજાપરાયણઃ ॥ ૨૫૦॥
કીર્તનાનન્દવૈદગ્ધ્યદાતા નાદહૃતસ્મૃતિઃ ।
તુલસીસેવનપરસ્તુલસીમૂલમોચકઃ ॥ ૨૫૧॥
તુલસીપૂજનપરસ્તુલસીપ્રણતપ્રિયઃ ।
સંન્યાસી માનદઃ સર્વપૂજકઃ સર્વપૂજિતઃ ॥ ૨૫૨॥
મિશ્રશ્રીનિધિસુખદઃ શ્રીયુક્તભગવાન્ મિશ્રસન્ત્રાતા ।
શ્રીવાસપ્રિયદયિતો ગોપીકાન્તપ્રિયો ધીમાન્ ॥ ૨૫૩॥
સદ્વૈદ્યશ્રીહૃદયાનન્દ-કલાદૃકૂપાતકારી
કમલનયનસુખદાતા કમલાકાન્તપ્રિયપ્રાણઃ । ૨૫૪॥

ગોપીનાથવિનોદો નિજમાતૃવિલાસ-સુખવસતિઃ ।
હરિદાસકીર્તનસુખી અદ્વૈતાચાર્યમાનન-પ્રણયી ।
અમ્બાગૌરવપૂજનચતુરો ગુરુમાનપૂજિતઃ શ્રીમાન્ ॥ ૨૫૫॥
અદ્વૈતપૂજકો ધીમાન્ સર્વમાનસરઞ્જકઃ ।
સુબુદ્ધિમિશ્રીતપ્રીતો મધુસૂદનવત્સલઃ ॥ ૨૫૬॥
સપ્તધૈકત્રસમ્ભૂત-તમાલતરુમોક્ષકૃત્ ।
મુરારિગુપ્તવસિતા ભક્તભોજનકૌતુકી ॥ ૨૫૭॥
ગદાધરપ્રેમભાસ્વદ્-રાધારભસમોદકૃત્ ।
અનેકદ્વિજ-દિવ્યાન્નપાનભોજનતત્પરઃ ॥ ૨૫૮॥
પ્રેમાવાસઃ પ્રેમતત્ત્વં પ્રેમવિસ્તારકારણઃ ।
પ્રેમવારિધિપૂર્ણેન્દુઃ પ્રેમનામપરાયણઃ ॥ ૨૫૯॥
પ્રેમાનુરાગભૂઃ સ્નેહસેવ્યમાનપદામ્બુજઃ ।
પ્રેમપ્રીતિપરાનન્દસન્દોહસ્તત્ત્વભૂર્વિભુઃ   ॥ ૨૬૦॥
અષ્ટભક્તિપ્રસૂર્ધીરો નવભક્તિવિનોદકૃત્ ।
એકભક્તિતનુર્ધન્યઃ એકભક્તિવિહારકૃત્ ॥ ૨૬૧॥
લીલાતનુઃ કેલિતનુર્ભક્તિભાવકલાતનુઃ ।
શ્રીમતીર્થતનુર્ધર્મતનુઃ કર્મતનુર્મહાન્ ॥ ૨૬૨॥
સર્વસમ્પત્તનુઃ સર્વસારતનુઃ પ્રભુઃ ।
નામતનૂ રૂપતનુઃ સઙ્ગીતતનુરચ્યુતઃ  ॥ ૨૬૩॥
શાન્તનુર્વેદતનુઃ સ્વભક્તેચ્છાતનુઃ પ્રિયઃ ।
ભગવાન્ ભક્તિસન્દાનો ભગવદ્ભક્તિરૂપધૃક્ ॥ ૨૬૪॥
શ્રીમન્નરહરિપ્રાણઃ શ્રીમન્નરહરિપ્રિયઃ ।
સર્વાવતારકરુણા-પરિપાકદયાપરઃ ॥ ૨૬૫॥
દુર્ગતમ્લેચ્છચણ્ડાલ-પતિતાધમતારકઃ ।
દ્વિજવંશામ્બુજશ્રેણી-પ્રકાશૈકદિવાકરઃ ॥ ૨૬૬॥
ઇતિ શ્રીનરહરિસરકારઠક્કુરવિરચિતં
શ્રીકૃષ્ણચૈતન્યચન્દ્રસ્ય સહસ્રનામસ્તોત્રં (૨) સમ્પૂર્ણમ્ ।

